Antur yr Actau


Pentecost!
Actau pennod 2, adnod 1 – 13

Cyn i Iesu fynd yn ôl i’r nefoedd, dywedodd wrth ei ddilynwyr am aros yn Jerwsalem.   Pam?  
I ddisgwyl am yr Ysbryd Glân fyddai’n dod i’w helpu i ddweud wrth eraill am Iesu, ac i fyw fel Cristnogion.  Roedd Iesu wedi trafod yr Ysbryd Glân gyda’r disgyblion (darllena Efengyl Ioan pennod 15 ac 16), ond doedd ganddyn nhw ddim syniad beth yn union fyddai’n digwydd.  
Ar ddydd y Pentecost, 50 diwrnod ar ôl y Pasg – tra roedden nhw’n gweddïo mae’n debyg, yn griw bach, ofnus gyda drws yr ystafell wedi ei gloi (roedden nhw ofn cael eu cyhuddo a’u cosbi fel Iesu) – daeth yr Ysbryd.  Dyma’r profiad mwyaf anhygoel iddyn nhw ei gael erioed! Roedden nhw’n clywed sŵn gwynt cryf, ac yn gweld golau fel fflamau tân ar ben pawb oedd yno. Rydw i wedi clywed pobl yn disgrifio’r profiad o dderbyn yr Ysbryd, ac maen nhw’n brofiadau gwahanol iawn.  Mae rhai yn dweud eu bod nhw wedi teimlo llawenydd mawr ac wedi chwerthin a dawnsio, rhai wedi teimlo’n wan yn gorfforol, rhai wedi beichio crïo. Pan ddigwyddodd y peth i mi, roedd fy llygaid ar gau, eto roeddwn i’n gweld golau mawr, ac fe deimlais i ryw ysgafnder mawr, fel petai rhyw bwysau mawr wedi codi oddi ar fy ysgwyddau.  Mae Duw yn delio gyda ni fel unigolion – does dim UN profiad o’r Ysbryd Glân. Ond mae’n ein gadael ni’n sicr o’n ffydd.
Cafodd y disgyblion sioc wedyn.  Roedden nhw’n gallu siarad iaith newydd!  Pobl oedd heb ddilyn unrhyw gwrs Linguaphone, yn gallu siarad iaith newydd! Roedd Jerwsalem adeg gŵyl y Pentecost yn llawn pobl o wledydd gwahanol, ac aeth y disgyblion atyn nhw i rannu’r newyddion da am Iesu.  Doedd dim angen cyfieithydd!  Ac mae hyn yn dal i ddigwydd heddiw. Mae pobl yn dechrau moli Duw “mewn tafodau” (hynny ydy, mewn iaith nad ydyn nhw ddim yn ei siarad fel arfer, dim ond pan mae’r Ysbryd Glân yn rhoi’r gallu iddyn nhw.)  Rydw i wedi gweld pobl sy’n anobeithiol gyda ieithoedd tramor yn parablu mewn iaith gwbl newydd!  Ond dydy hyn ddim yn digwydd i bawb.  Mae Duw, trwy’r Ysbryd Glân, yn rhoi’r ddawn sy ei hangen arnon ni i wneud ei waith (darllena 1 Corinthiaid pennod 12–14, a Galatiaid 6 adnodau 16-26). 
Cafodd y disgyblion y gallu i siarad ieithoedd newydd er mwyn rhannu eu ffydd yn Iesu gyda phobl eraill.  Mae’n rhaid i bobl glywed am Iesu cyn iddyn nhw ei dderbyn yn Arglwydd eu bywyd.  Os wyt ti’n berson ifanc yn darllen y myfyrdod hwn, mae’n bwysig dy fod ti’n gofyn i Dduw am gymorth yr Ysbryd i siarad gyda phobl o’r un oed â ti.  (Mae hen fogies fel fi yn ei chael hi’n anodd i siarad am Iesu mewn iaith mae pobl ifanc yn ei deall!) 

Ac un peth olaf – cafodd y disgyblion eu cyhuddo o fod yn feddw! Roedden nhw mor llawen, yn siarad mor uchel (ac efallai yn dawnsio o gwmpas) fel bod pobl yn gwneud hwyl am eu pen.  Os ydyn ni’n ddigon dewr i siarad am Iesu, efallai y bydd pobl yn gwneud hwyl ar ein pen ni hefyd.  Ond dim ots – yn ei bregeth ar y mynydd (Mathew pennod 5) dywedodd Iesu Pan fydd pobl yn eich sarhau chi, a'ch erlid, ac yn dweud pethau drwg amdanoch chi am eich bod yn perthyn i mi, dych chi wedi’ch bendithio’n fawr!  Byddwch yn llawen! Mwynhewch er gwaetha’r cwbl, oherwydd mae gan Dduw yn y nefoedd wobr fawr i chi.  Cofiwch fod y proffwydi oedd yn byw ers talwm wedi cael eu herlid yn union yr un fath!

